
МИНИСТЕРСТВО ЗА ЖИВОТНА СРЕДИНА И ПРОСТОРНО ПЛАНИРАЊЕ
УПРАВА ЗА ЖИВОТНА СРЕДИНА

П Р Е Д Л О Г 
на Закон за прогласување на пештерата “Слатински Извор” за споменик на природата
Скопје, декември 2010 година
ВОВЕД:

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
         Согласно член 187 став 1 од Законот за заштита на природата (“Службен весник на РМ” бр. 67/2004 14/2006, 84/2007 и 35/2010), Министерството за животна средина и просторно планирање е должно во рок од шест години од денот на отпочнувањето на примената на овој закон да изврши ревалоризација на заштитените подрачја, заштитени пред денот на отпочнувањето на примената на Законот за заштита на природата и да изготви нови акти за прогласување во согласност со одредбите на овој закон.

Согласно член 92 став 1 од Законот за заштита на природата ("Службен весник на РМ" бр. 67/04, 14/06, 84/07 и 35/10), спомениците на природата се прогласуват за заштитено подрачје со закон.

         За таа цел, Владата на Република Македонија на сто и петтата седница одржана на 12.06.2006 година, донесе заклучок со кој ја усвои Информацијата за потребата од прогласување на пештерата Слатински Извор за заштитено подрачје во категоријата споменик на  природата, ја донесе Одлуката за прифатливоста на предлогот за прогласување на пештерата Слатински Извор за заштитено подрачје во категоријата споменик на  природата и го задoложи Министерството за животна средина и просторно планирање да спроведе јавна расправа по Предлогот за  прогласување на пештерата Слатински Извор за заштитено подрачје  во категоријата споменик на  природата и да изработи предлог за донесување на Закон за прогласување на пештерата Слатински Извор за заштитено подрачје во категоријата споменик на  природата.

        Врз основа на овој заклучок, на 21.12.2009 година во просториите на општината Македонски Брод се одржа јавна расправа по Предлогот за прогласување на пештерата Слатински Извор за споменик на природата. Организатор на јавната расправа беше Министерството за животна средина и просторно планирање.

       Согласно, член 66 став 1 од Законот за заштита на природата ("Службен весник на РМ" бр. 67/04, 14/06, 84/07 и 35/10) категоријата споменик на природата е трета категорија на заштитени подрачја. 

Согласно член 76 став 1 од истиот закон, споменик на природата е дел на природата со една или повеќе природни карактеристики и специфични, загрозени или ретки обележја, својства или форми и има посеба научна, културна, воспитно-образовна, духовна, естетска и /или туристичка вредност и функција.  Споменици на природата се  езера, реки, клисури, водопади, извори, пештери, формации на карпи, геолошки профили, минерали и кристали, фосили, ретки или автохтони дрвја и грмушки кои се одликуваат со голема старост и специфични хабитуелни каратеристики, како и ограничени мали подрачја на ендемски и ретки животински или растителни заедници, значајни по својата научна вредност. Во спомениците на природата и во нивната непосредна близина не се дозволени активности кои ги загрозуваат нивните обележја и вредности, заради кои се прогласени за споменици на природата. Согласно член 77 став 3 од Законот за заштита на природата, Министерот кој раководи со органот на државната управа надлежен за вршење на работите од областа на заштитата на природата издава дозволи за спроведување на посебни мерки и активности за заштита и обнова на споменикот на природата.
Земајќи ги во предвид подземните геоморфолошки форми на пештерата, вкупната должина на подземните канали и нивниот простран однос, морфолошките и хидрографските елементи кои се од исклучително кои од исклучително значење, неоспорно се наметнува заклучокот дека пештерата Слатински Извор ги исполнува сите критериуми да биде прогласена како споменик на природата.
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

 Целта на Законот е спроведување на Законот за заштита на природата согласно кој спомениците на природата се прогласуваат за заштитено подрачје.
Законот се заснова на следните начела:

· зачувување на автентичната состојба на природата, природните и други вредности; 

· создавање на што поповолни услови за одржување, развој и унапредување на природните вредности;
· спречување на секакви дејствија со кои непосредно или посредно би можела да се измени состојбата и природниот развој на природните вредности;
· одржување и уредување на споменикот на природата, со цел зачувување на разновидните денудациони релјефни форми; 
· регулирање на односот на човекот кон природата, заради зачувување на автентичната состојба на споменикот на природата.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведувањето на овој закон не се потребни финансиски средства од Буџетот на Република Македонија

 IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Имајќи предвид дека согласно Законот за прогласување на пештерата Слатински Извор за споменик на природата, градоначалникот на општина Македонски Брод ќе управува со споменикот на природата Слатински Извор, и истиот ќе треба да обезбеди финансиски средства за спроведување на законот кои се однесуваат на обезбедување на чуварска служба, мониторинг итн.

Предлог Закон за прогласување на пештерата  “Слатински Извор“ за споменик на природата
Член 1

Пештерата “Слатински Извор”, се прогласува за споменик на природата заради заштита на нејзините геоморфолошки и биолошки особености, кои се од исклучително значење за заштита на природата. 
Член 2

Назив на заштитеното подрачје е споменик на природата “Слатински Извор“. 
Член 3

Категорија на заштитеното подрачје е споменик на природата.
Член 4

Со споменикот на природата “Слатински Извор” управува општина Македонски Брод, а во име на општината управува градоначалникот на општина Македонски Брод (во натамошниот текст:градоначалникот). 
Член 5
Заради остварување на заштитата на споменикот на природата „Слатински Извор“, градоначалникот донесува план за управување и годишни програми за заштита на природата во кои се утврдени посебните мерки и активности за заштита и одржување на изворните вредности на природата.

Непосредната заштита на споменикот на природата „Слатински Извор“ ја остварува градоначалникот, за што формира чуварска служба.

Чуварската служба ги врши работите на набљудување и следење на состојбите на сите вредности и дозволени активности во споменикот на природата.   

   Член 6
Градоначалникот согласно Законот за заштита на природата е должен да го чува, да се грижи и да го одржува споменикот на природата „Слатински Извор“ и навреме да ги презема пропишаните техничко-заштитни и други мерки со кои се обезбедува особено:
· зачувување на живеалиштата и видовите во природна состојба;
· одржување на природно воспоставените еколошки процеси преку трајно зачувување на репрезентативните природно-географски карактеристики;
· одржување на генетските ресурси во динамична и еволутивна состојба;
· заштита на структурните пределски карактеристики;
· заштита на автентичните пештерски украси заради научни цели, мониторинг и образовни цели;
· заштита на споменикот на природата преку подигање на јавната свест, а посебно во воспитно образовниот процес;
· спречување на штетни активности од физички и правни лица и други нарушувања во споменикот на природата, односно обезбедување максимално поволни услови за заштита и развој на природата; 
· преземање на мерки за физичка заштита на влезот на пештерата;
Заштитата се однесува на делови од живата (фауна) и неживата природа (геоморфолошки и хидролошки елементи) во пештерата и нејзиното непосредно опкружување.

Член 7

Во споменикот на природата и неговата непосредна близина не се дозволени активности кои ги загрозуваат неговите обележја и вредности,  а особено:
· оштетување или отстранување на пештерските украси (сталактити, сталагмити и сл.); 
· изградба на сите видови на инфраструктурни објекти на потесното подрачје на споменикот на природата (пред влезот на пештерата и на терените над пештерата);
· изведување на земјани работи (ископи или засипување на теренот) во  непосредната околина или на површината над пештерата;
· промена на вегетацијата над пештерата (сечење на шумата, пошумување и сл.);
· депонирање на сите видови отпадоци и комунален отпад во пошироката   околина и на терените над пештерата;
· секакви интервенции на просторот кои би можеле битно да влијаат на   измена на морфологијата на теренот (користење на градежен материјал, предизвикување на вибрации од експлозии во поширокото подрачје на  споменикот на природата;
· менување на естетскиот изглед на околината на влезот на пештерата со оставување на огради, антени, надземни водови и сл;
· загадувње на  водите што понираат во пештерата;
· забрана за собирање на сите видови на пештерска фауна, освен единечни  примероци за научни цели;

· забрана за посета на пештерата, пред да се одлучи дали треба да се преземат мерки за нејзино евентуално туристичко уредување. 
· забрана на искористување на минерални суровини од подрачјето на споменикот на природата за било какви цели и намени;

Член 8

Во споменикот на природата – “Слатински Извор” се востановуваат следните зони:
· Зона на строга заштита
· Заштитен појас. 
Член 9
Зоната за строга заштита претставува дел од заштитеното подрачје со највисок интерес за заштита, што се карактеризира со подземен систем на канали и спелеоморфолошки форми на пештерата. 

Заради одржување на карактеристиките во зоната на строга заштита градоначалникот е должен да обезбеди постојан мониторинг. 
Член 10
Заштитениот појас е површина надвор од споменикот на природата и има улога да ја заштити зоната на строга заштита од заканите што потекнуваат надвор од подрачјето на природно наследство. 

 Границата на заштитниот појас на споменикот на природата  “Слатински Извор” започнува од вливот на Слатинска Река во Треска, од каде што се протега на запад по северните падини на ридовите Кале (664 м) и Гребенец  (722 м) и се спушта на дното на Марковска Река. Оттука границата се протега во северозападен правец по источните падини на Габер, навлегува во долината на Крушевска Река и потоа води на север по безимен дол до почетокот на неговото формирање. Оттука границата го менува правецот и води на исток кон месноста Трноец , го сече колскиот пат и избива на котата од 751 м. Понатаму се спушта на колски пат и продолжува да води во источен правец до месноста Крстови, каде што го менува правецот и води на североисток по колски пат и избива на котата од  748 м. Одовде границата се спушта на колски пат и се протега во источен правец по сртот на површта Баба и избива на котата од 713 м. Одовде границата се протега на југ до крајот на сртот на Баба, свртува на исток и се спушта до дното на левиот брег на реката Треска. Тука границата го менува правецот и води кон југ и завршува на почетната точка на вливот на Слатинска Река во Треска.
Член 11

Овој закон влегува во сила осмиот ден од денот на објавувањето во “Службен весник на Република Македонија”.
ОБРАЗЛОЖЕНИЕ 

I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Пештерата “Слатински Извор” се наоѓа во Поречкиот Басен од левата долинска страна на Слатинска Река, во близина на нејзината утока во реката Треска. Влезот на пештерата е на 495 м надморска височина, односно во ниво на Слатинска Река, 0,5 - 1 м над нивото на реката Треска.
Основна природна вредност на пештерта “Слатински Извор” е што таа е најдолга од досега истражените пештери во Република Македонија. Пештерата се истакнува според вкупната должина на каналите (околу 4 км) и нивниот просторен однос, по големината на внатрешните морфолошки елементи (одсеци, каскади, издлабено суво речно корито, речна тераса, песочен нанос, препреки од урнати блокови), според бројноста, разновидноста и димензиите на пештерските украси (сталктити, сталагмити, саливи, сталагњати - пештерски столбови, арагонити), по специфичните одлики на хидрографските појави (пештерска река - фосилен и активен дел, понор, сифонско езеро, травертински басенчина, појава на извор на излезот од пештерата), како и според појавата на жив свет во пештерата. 
Пештерата “Слатински Извор” претставува доста едноставен но простран пештерски канал, изграден со механичка и хемиска ерозија на подземен воден тек. Во пештерата е присутен постојан речен тек, кој само во исклучителен случај може и да пресуши. Подземниот тек со своето механичко и корозивно делување претставува главен агенс во изградувањето на оваа пештера. Вредностите на пештерата досега не биле изложени на никакви антропогени влијанија. Од подземното богатство во пештерата “Слатински Извор” можат да се истакнат и неколкуте проширувања на пештерскиот канал, во кој должината на најголема сала изнесува 55 метри, нејзината широчина достигнува до 25 метри а  височината е околу 15 метри. 
Според следењето на состојбата, постојната документација и добиените податоци од теренските истражувања, а уште повеќе и како резултат на тешката достапност во почетниот дел на пештерата, споменикот на природата “Слатински Извор” во моментот не е изложен на директни ниту пак на индиректни негативни влијанија. Меѓутоа, поголем број на негативни искуства со состојбата на подземните карстни форми во Поречкиот Басен, т.е. присутните оштетувања од разни причини (ископи за наоѓање некакво скриено богатство, оштетување на пештерски украси за колекционирање, испишување на разни графити во внатрешните делови на пештерите и сл.) наведуваат на внимателен однос и кон оваа, мошне значајна пештера. За таа цел, по прогласувањето на пештерата “Слатински Извор”, веднаш треба да се применат соодветни мерки за нејзина физичка заштита, пред се, поставување заштитна врата на влезот во пештерата. Со тоа споменикот на природата ќе биде исклучен од секаков вид на нарушување, т.е. ќе биде спречено влегување на несовесни посетители.
Согласно Законот за заштита на природните реткости (1973) пештерата “Слатински Извор” е вклучена во Централниот регистер на природни реткости. Во 2003 год. Министерството за животна средина и просторно планирање донесе Решение за утврдување својство на природна реткост на пештерата “Слатински Извор” во категоријата споменик на природата. Од 2004 година Пештерата “Слатински Извор” се наоѓа на Тентативната листа на предлози за вклучување на Списокот на светското наследство при УНЕСКО. Со нејзино прогласување за заштитено подрачје во категоријата споменик на природата ќе се изработи досие за номинација во постојаната Листа на светското природно наследство при УНЕСКО.
Земајќи ги во предвид сите погоре изнесени факти, неоспорно се наметнува заклучокот, дека овој локалитет ги исполнува сите критериуми да биде прогласен како споменик на природата.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во членовите 5, 6 и 7 од Предлог на Законот се компатибилни со одредбите од Законот за заштита на природата и овозможуваат активно учество на локалните заедници во креирањето мерки и спроведување активности за интегрална заштита на природните вредности кај идното заштитено подрачје пештерата “Слатински Извор”.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Директни последици од предложените решенија во Предлог на Законот не се очекуваат, бидејќи се работи за заштита на локалитет со значајни геоморфолошки и биолошки особености. 

Индиректни последици ќе се појават во делот на начинот на користење на природните ресурси во делот на заштитниот појас. 

